
				இப்பக்கம் மெய்ப்பு பார்க்கப்படவில்லை
அரசியல் அதிகாரம் 56

மன்னர்க்கு மன்னுதல் செங்கோன்மை, அஃது இன்றேல், மன்னாவாம், மன்னர்க்கு ஒளி. 556 அரசனுக்குப் புகழ் நிலைத்து நிற்பதற்குக் காரணம், நீதி தவறாத ஆட்சிமுறைதான். அது இல்லையானால், அரசனுக்குப் புகழ் நிலைக்காது.

துளி இன்மை ஞாலத்திற்கு எற்று அற்றே, வேந்தன் அளி இன்மை வாழும் உயிர்க்கு. 557 மழை பெய்யாவிட்டால், உலகம் என்ன ஆகும்? அதைப் போலத்தான், நாட்டில் வாழும் குடிமக்களுக்கு, அரசனுடைய அன்பு இல்லாத (முறையில்லாத) ஆட்சி.

இன்மையின் இன்னாது, உடைமை-முறை செய்யா மன்னவன் கோற்கீழ்ப் படின். 558 நீதி தவறிய அரசனுடைய கொடுமையான ஆட்சியில், ஏழ்மையாக இருப்பதை விடச் செல்வந்தனாக இருப்பது, அதிகமான துன்பத்தைத் தரும்.

முறை கோடி மன்னவன் செய்யின், உறை கோடி ஒல்லாது, வானம் பெயல். 559 அரசன் முறை தவறி நாட்டை ஆட்சி செய்தால், அந்த நாட்டில் மேகம் மழை பொழியாது (பஞ்சமும், பட்டினியும் கொள்ளையும் ஏற்படும்).

ஆ பயன் குன்றும்; அறுதொழிலோர் நூல் மறப்பர்;காவலன் காவான் எனின். 560 நாட்டை ஆளும் அரசன் முறைப்படி ஆட்சி செய்யா விட்டால், பசுக்கள் பால் தரக்கூடிய பயன்களும், கல்வி போதித்தல், பொது நல வேள்வி செய்தல், உழவு செய்தல், கொடுப்பது, வாங்குவது ஆகிய ஆறு வகையான தொழில்களும் அவற்றின் அறிவும் இல்லாமல் போகும்.

